Перад вамі незвычайны, шахматна-паэтычны твор. Яго аўтар – Яўген Дзвізаў са Жлобіна. Эцюд Я. Дзвізава адлюстроўвае змест славутай “Пагоні” Максіма Багдановіча.
Пакладзіце перад сабой дошку, расстаўце фігуры ў пазіцыю, паказаную на першай дыяграме, і адпраўляйцеся ў гістарычнае падарожжа. Чытайце верш і захапляйцеся незвычайнымі падзеямі на дошцы. Нарастае напружанне ў гістарычнай бітве – і, нібы ў люстэрку, нагрувашчваюцца галаваломныя, часам казачныя падзеі на 64 клетках. І, вядома, галоўнымі дзейнымі асобамі выступаюць… коні.

Максім Багдановіч. ПАГОНЯ (1916)

Толькі ў сэрцы трывожным пачую

За краіну радзімую жах, –

Я.ДЗВІЗАЎ, 1978 Выйгрыш

1. b1-c2! f1-c1+

2. c2:c1 h2-h1+

3. c1-c2! h1-d1+

4. c2-b2 e2-e1
Успомню Вострую Браму святую

И ваякаў на грозных канях.

5. d7-d8!+…

У белай пене праносяцца коні, –

Рвуцца, мкнуцца і цяжка хрыпяць…

Старадаўняй Літоўскай Пагоні

Не разбіць, не спыніць, не стрымаць.

5… e6-e5

У бязмерную даль вы ляціце,

А за вамі, прад вамі – гады.

Вы за кім у пагоню спяшыце?

Дзе шляхі вашы йдуць і куды?

6. d8:c6+ …

Мо яны, Беларусь, панясліся

За тваімі дзяцьмі ўздагон,

Што забылі цябе, адракліся,

Прадалі і аддалі ў палон?

6…e5:e4

Бійце ў сэрцы іх – бійце мячамі,

Не давайце чужынцамі быць!

Хай пачуюць, як сэрца начамі

Аб радзімай старонцы баліць…

7. f5-d6+!…

Маці родная, Маці-Краіна!

Не ўсцішыцца гэтакі боль!..

7… e4:d3

Ты прабач, Ты прымі свайго сына,

За цябе яму ўмерці дазволь!..

8. h5-f4+…

Усё лятуць і лятуць тыя коні,

Срэбнай збруяй далёка грымяць…

8…d3:d2

Старадаўняй Літоўскай Пагоні

Не разбіць, не спыніць, не стрымаць.

9. d6-c4X мат!

Nulla ars in se versatur
(Ні адно мастацтва не зачыняецца ў самім сабе).

Цыцэрон.

(паводле “Звязды”, 2 лютага 1993 г.)

Аб аўтары эцюда: Дзвізаў (часам пішуць і Двізаў) Яўген Іванавіч, нарадзіўся 15 студзеня 1937 г. у Гомелі. Педагог, трэнер па плаванню. Першыя кампазіцыі пачаў публікаваць у 1964 г. Тройчы чэмпіён Беларусі па шахматнай кампазіцыі ў раздзеле эцюдаў: I асабовы чэмпіянат БССР (1960-71 гг.) – 1-е месца, II- (1972-76 гг.) – 1-е месца, III-(1977-80 гг.) – 1-е месца. На V і VI чэмпіянатах (1985-88 і 1989-92 гг.) – 2-е месца. Член зборнай каманды Беларусі па шахматнай кампазіцыі з 1966 г. і да цяперашняга часу. Усяго апублікаваў больш як 150 эцюдаў (75 у сааўтарстве з Г. Афанасьевым) у СССР, Беларусі, многіх краінах свету.

